
Pentsakor 

Honela utzi nau, bai, Jimeno Ju-
rio-ren azkeneko liburuaren irakur-
ketak. 

Bagenekien, eta esana geneukan 
jadanik, Euskal Herriaren ezagueran 
(eta euskararen beraren kondairaren 
alorrean bereziki). J. M. Jimeno Jurio-
ren ekarpenek lehen/gero hauskune 
bat markatu dutela. 

Nafarroako eta Gipuzkoako XVIII. 
mendean buruz argitara berri duen li-
buruak ere, finkoago utzi du gugan 
irizpide hori. Izkutuan zetzan Nafa-
rroa euskalduna, bereziki. harrigarriro 
piztu zaigu artasonarraren luman. 

Alfer-lana litzateke liburuaren ma-
mia lau lerrotara biltzen saiatzea. Ira-
kurri egin behar da. Osoki. Arretaz 
hausnartu, edoski. Eta gero, ni orain 
nagoen bezala, pentsakor gelditu. 

Ez da egia euskara beti bakar-ba-
karrik maila apaleko jendeen mintzai-
ra izan denik. Euskara gure nazio-hiz-
kuntza zen. 

Ez da egia euskararen kontrako 
politika Francok abiatu zuenik, eta 
orain neo-frankistek bakarrik eutsi 
nahi diotenik. 

Ez da egia euskararen jazarpena 
Moyano Legearekin hasi zenik. 

Ez da egia gure hizkuntzaren kon-
trako gerra burgesiak piztu zuenik. 

Jimeno Juriok dokumentuen esku-
tik erakusten duenez, euskara erauzte-
ko plana ez da bart jaio. Gori-gori ze-
goen XVIII. mendean, Carlos III. 
«progrea»ren eskutik. Karlista gerra-
teen ondoko suntsiketa lazgarria. 
XVIII. mendean prestatu zen. Industri 
iraultza baino lehenago; eta gure Fo-
ru-sistema, itxuraz batez ere, indarre-
an zegoelarik. 

Izan dezagun ausardia orain, 
behingoz, «eraikuntza nazionala» 
abiatu nahi dugun honetan, aurkikun-
tza historiko horien ondorio politiko 
guztiak (ideologikoak barne) topikoen 
gainetik azken bururaino ateratzeko. 


